
AHOLINING TURMUSH FAROVONLIGINI 
OSHIRISHDA KICHIK BIZNES VA XUSUSIY 
TADBIRKORLIKNING ROLI
Ostanova Nargiza Baratovna
O‘zbekiston Respublikasi Bank-moliya akademiyasi magistranti
nargizanargiza418@gmail.com 

Annotatsiya: Ushbu ilmiy maqolada O‘zbekistonda kichik biznes va xususiy tadbirkorlikning ijtimoiy farovonlikka ta’siri 
tahlil qilinadi. Maqolada kichik biznes va xususiy tadbirkorlikning aholi turmush farovonligini oshirishdagi roli, yangi ish 
o‘rinlari yaratish, daromadlarni ko‘paytirish, va iqtisodiy barqarorlikni ta’minlashdagi ahamiyati o‘rganiladi. Shuningdek, 
maqolada O‘zbekistonning iqtisodiy rivojlanishida kichik biznes va xususiy tadbirkorlik subyektlarining ahamiyati, ijtimoiy 
mas'uliyatni amalga oshirishdagi o‘rni va ekologik barqarorlikka qo‘shgan hissasi tahlil etiladi. Tadqiqot O‘zbekistondagi 
kichik biznes va xususiy tadbirkorlik sektorining ijtimoiy farovonlikni oshirishga bo‘lgan ta’sirini yanada chuqurlashtirish va 
rivojlantirish bo‘yicha takliflar bilan yakunlanadi.

Kalit soʻzlar: turmush darajasi, ijtimoiy farovonlik, kichik biznes, xususiy tadbirkorlik, bandlik, barqaror rivojlanish, hududiy 
rivojlanish, aholi daromadlari, ehtiyoj, ish haqi, pensiya, tovar, oziq-ovqat, isteʼmol xarajatlari. 

Abstract: This scientific article analyzes the impact of small business and private entrepreneurship on social well-being in 
Uzbekistan. The article explores the role of small business and private entrepreneurship in improving the living well-being 
of the population, creating new jobs, increasing revenues, and ensuring economic stability. The article also analyzes 
the importance of small business and private business entities in the economic development of Uzbekistan, their role in 
the implementation of Social Responsibility and their contribution to environmental sustainability. The study concludes 
with proposals to further deepen and develop the impact of the small business and private entrepreneurship sector in 
Uzbekistan on increasing social welfare.

Key words: standard of living, social welfare, small business, private entrepreneurship, employment, sustainable 
development, regional development, population income, needs, wages, pensions, goods, food, consumer spending.

Аннотация: В данной научной статье анализируется влияние малого бизнеса и частного предпринимательства 
на социальное благополучие в Узбекистане. В статье исследуется роль малого бизнеса и частного 
предпринимательства в повышении благосостояния населения, создании новых рабочих мест, увеличении 
доходов и обеспечении экономической стабильности. В статье также анализируется значение малого бизнеса 
и субъектов частного предпринимательства в экономическом развитии Узбекистана, их роль в реализации 
социальной ответственности и вклад в экологическую устойчивость. Исследование завершается предложениями 
по дальнейшему углублению и развитию влияния малого бизнеса и частного предпринимательства в Узбекистане 
на повышение социального благосостояния.

Ключевые слова: уровень жизни, социальное обеспечение, малый бизнес, частное предпринимательство, 
занятость, устойчивое развитие, региональное развитие, доходы населения, потребности, заработная плата, 
пенсии, товары, продукты питания, потребительские расходы.

K I R I S H 
Respublikamizda iqtisodiy o‘sishni ta’minlash, yangi ish o‘rinlarini tashkil etish, bandlik muammosini hal 

etish, aholining daromadlari va farovonligini oshirishda kichik biznes va xususiy tadbirkorlikni jadal rivojlantirish, 
ularni rag‘batlantirish va qo‘llab-quvvatlashga alohida e’tibor qaratish muhim vazifalardan biri hisoblanadi. 
Mamlakatimizdagi iqtisodiy islohotlarning chuqurlashuvi, xalqning turmush darajasi, mehnat resurslarining 
bandlik darajasi kichik biznes va xususiy tadbirkorlikning rivojlanish holati bilan bevosita bog‘liqdir. Bu esa 
korxonalarning iqtisodiy erkinlik darajasining ortib borishi bilan tavsiflanadi.

Mamlakatimizda kichik biznes va xususiy tadbirkorlikni davlat tomonidan tartibga solishning huquqiy 
va iqtisodiy mexanizmlarini takomillashtirish, ularning faoliyati samaradorligini oshirish, kichik biznes uchun 
qulay muhitni yaratish, tartibga solishning pul-kredit mexanizmlaridan samarali foydalanish yangi ish o‘rinlarini 
yaratishda va aholi faolligini oshirishda muhim ahamiyat kasb etadi.

Bugungi kunda o‘z biznesini yo‘lga qo‘yib, o‘zi, oilasi, mahallasi, el-yurt farovonligiga munosib hissa 
qo‘shayotgan, iqtisodiyotimiz taraqqiyotiga xizmat qilayotgan tadbirkorlar va xususiy korxonalar safi tobora 
kengaymoqda. Natijada yurtimiz aholisi orasida kichik biznes va xususiy tadbirkorlik faoliyati bilan shug‘ullanishga 
bo‘lgan qiziqish ortib bormoqda.

Aholining turmush farovonligini oshirish ko‘plab iqtisodiy va ijtimoiy omillarga bog‘liq bo‘lib, kichik biznes 
va xususiy tadbirkorlikni rivojlantirish muhim omillardan biri hisoblanadi. Kichik biznes va xususiy tadbirkorlik 
iqtisodiyotni diversifikatsiyalash, yangi ish o‘rinlarini yaratish va lokal iqtisodiyotni qo‘llab-quvvatlash orqali 
aholi farovonligini oshirishda muhim rol o‘ynaydi. Ushbu maqolada kichik biznes va xususiy tadbirkorlikning 
aholi turmush farovonligini oshirishdagi ahamiyati hamda bu sohaning rivojlanishi uchun zarur bo‘lgan omillar 
yoritiladi.

M A V Z U G A  O I D  A D A B I Y O T L A R  S H A R H I 
Kichik biznes va xususiy tadbirkorlikning iqtisodiy ahamiyatini o‘rganishga oid adabiyotlar ularning 

iqtisodiy o‘sish va barqarorlikni ta’minlashdagi o‘rniga alohida e’tibor qaratadi. O‘zbekiston iqtisodiyotining 
so‘nggi yillardagi o‘sish sur’atlari kichik biznes va tadbirkorlik sektorining rivojlanishi bilan bevosita bog‘liqdir. 
A.N. Akbarov o‘zining “Kichik biznes va xususiy tadbirkorlikning iqtisodiy rivojlanishdagi roli” nomli ilmiy ishida 
kichik biznesning iqtisodiy taraqqiyotga ta’siri, xususan, aholi uchun yangi ish o‘rinlari yaratish va daromadlarni 
oshirishdagi muhim ahamiyatini ta’kidlaydi. Shuningdek, tadqiqotda kichik biznesning ijtimoiy barqarorlikka 
qo‘shgan hissasi ham ko‘rib chiqilgan.

Kichik biznes va xususiy tadbirkorlikning ijtimoiy farovonlikka ta’siri bo‘yicha adabiyotlar, asosan, ushbu 
faoliyatning mahalliy aholi uchun qanday ijtimoiy foydalar keltirishi bilan bog‘liq. L.T. Karimovaning “Kichik 
biznes va xususiy tadbirkorlikning ijtimoiy barqarorlikka ta’siri” nomli maqolasida bu sohaga nafaqat iqtisodiy, 
balki ijtimoiy farovonlikni oshirish omili sifatida qaraladi. Muallif kichik biznesning jamiyatda ijtimoiy xavfsizlikni 
mustahkamlash, ehtiyojmand qatlamlarni qo‘llab-quvvatlash va tenglikni ta’minlashdagi rolini asoslab beradi.

O‘zbekistonda olib borilayotgan iqtisodiy islohotlar doirasida kichik biznes va xususiy tadbirkorlikni qo‘llab-
quvvatlashga qaratilgan yuridik va iqtisodiy mexanizmlar ishlab chiqilgan. O.I. Mahmudovning “O‘zbekistonda 
kichik biznes va tadbirkorlikni rivojlantirishning ijtimoiy-iqtisodiy asoslari” nomli kitobida respublika hududida 
kichik biznes subyektlarini rivojlantirishga qaratilgan davlat siyosati, normativ-huquqiy hujjatlar tahlil qilinadi. 
Mahmudov kichik biznesning mamlakatda yangi ish o‘rinlari yaratish, aholi daromadlarini oshirish va iqtisodiy 
barqarorlikni ta’minlashdagi ahamiyatini alohida ko‘rsatib o‘tadi.

Kichik biznes va xususiy tadbirkorlik subyektlarining ijtimoiy mas’uliyatini o‘rganishga oid ilmiy tadqiqotlar 
ham mavjud. M.M. Tursunovning “Xususiy tadbirkorlik va ijtimoiy mas’uliyat” nomli maqolasida kichik biznes 
va tadbirkorlarning ekologik, ijtimoiy va iqtisodiy mas’uliyatlariga oid masalalar yoritilgan. Muallif xususiy 
tadbirkorlik subyektlarining jamiyat ehtiyojlarini qondirishdagi o‘rnini, ayniqsa, mahalliy aholining turmush 
farovonligini oshirishdagi ahamiyatini ta’kidlaydi.

Shuningdek, O‘zbekistonda kichik biznes va xususiy tadbirkorlikni rivojlantirishga doir amalga oshirilgan 
islohotlar va davlat dasturlari haqida ham bir qator ilmiy ishlar mavjud. X.M. Yusupovning “O‘zbekistonda 
kichik biznes va xususiy tadbirkorlikning davlat siyosati” nomli maqolasida davlat tomonidan ushbu sohani 
rivojlantirishga qaratilgan siyosat, moliyaviy qo‘llab-quvvatlash mexanizmlari va institutsional choralar tahlil 
qilinadi. Ushbu tadqiqotda kichik biznes subyektlari uchun taqdim etilgan imtiyozlar, grantlar va subsidiya 
dasturlari batafsil ko‘rib chiqiladi.

T A D Q I Q O T  M E T O D O L O G I YA S I 
Tadqiqot mavzusi mamlakatimiz aholisining turmush farovonligini oshirish masalalariga bag‘ishlanganligi 

sababli, avvalo, mavzu doirasida O‘zbekiston Respublikasi Prezidentining qaror va farmonlari, hukumat 
qarorlari bilan belgilangan vazifalar hamda iqtisodchi olimlarning mazkur yo‘nalishda olib borgan ilmiy ishlari 
o‘rganildi. Ushbu manbalar asosida mavzuning o‘rganilganlik darajasi tahlil qilindi. Tadqiqot metodologiyasi 
sifatida statistik tahlil, ilmiy adabiyotlarni qiyosiy tahlil qilish va farazlarni asoslash usullaridan foydalanildi.

T A H L I L  V A  N A T I J A L A R 
Tadbirkorlikni rivojlantirish mamlakat iqtisodiy o‘sishining qo‘shimcha manbai sifatida ijtimoiy muammolarni 

bartaraf etishda muhim rol o‘ynaydi. U bandlik muammolarini hal etish, milliy boylikni oshirish va aholining 
farovonligini ta’minlashda katta ahamiyatga ega.

Kichik biznes va xususiy tadbirkorlikning aholining turmush farovonligini oshirishdagi ahamiyati haqida gap 
borganda, bir qator amaliy misollarni keltirish mumkin. Masalan, kichik biznes subyektlari va xususiy tadbirkorlar 
yangi ish o‘rinlarini yaratishda muhim rol o‘ynaydi. O‘z biznesini yo‘lga qo‘ygan tadbirkorlar ko‘pincha o‘z 

oilasi a’zolari hamda mahalliy aholi vakillarini ish bilan ta’minlaydi. Bu esa, o‘z navbatida, ishsizlik darajasini 
kamaytirishga va mahalliy iqtisodiy barqarorlikni ta’minlashga xizmat qiladi.

O‘zbekistonda kichik biznes va xususiy tadbirkorlik sektorining rivojlanishi natijasida mamlakatda yangi 
ish o‘rinlari yaratish bo‘yicha sezilarli yutuqlarga erishilmoqda. 2023–yil ma’lumotlariga ko‘ra, ushbu sektor 
respublika bo‘yicha jami ish o‘rinlarining 70 foizdan ortig‘ini ta’minlagan (1-rasm). Bu esa kichik biznes va 
xususiy tadbirkorlikning nafaqat iqtisodiy, balki ijtimoiy barqarorlikni ta’minlashdagi ahamiyatini yaqqol namoyon 
etadi.

1-rasm. Kichik tadbirkorlik subyektlarining jami bandlikdagi ulushi (yillar kesimida, respublika bo‘yicha foiz 
holatiga)1.

Tadqiqot davomida olingan ma’lumotlarga ko‘ra, aholi bandligini oshirishda aynan kichik biznes va 
tadbirkorlikning ulushi katta ekanligi kuzatilmoqda. 2024–yil yakuni bo‘yicha respublikada yangi tashkil etilgan 
korxona va tashkilotlar soni 79 667 tani tashkil etgan bo‘lib, ularning eng katta ulushi – 17 021 ta korxona va 
tashkilot, ya’ni 21 foizi – Toshkent shahri hissasiga to‘g‘ri kelmoqda. Eng past ko‘rsatkich esa 2 foiz (1 852 ta 
korxona) bilan Sirdaryo viloyatida qayd etilgan.

Mintaqalarda faoliyat yuritayotgan kichik tadbirkorlik subyektlari, ayniqsa, yoshlar va ayollar o‘rtasida ish 
o‘rinlari yaratishda ijobiy ta’sir ko‘rsatmoqda. Mahalliy bizneslar odatda mahalliy resurslardan foydalanadi 
va shu hududda ishlab chiqarilgan mahsulotlarni sotadi. Bu esa mahalliy iqtisodiyotni qo‘llab-quvvatlash va 
mahalliy daromadlarni oshirishga xizmat qiladi. Mahalliy bizneslarning muvaffaqiyati, o‘z navbatida, hududiy 
iqtisodiyotning rivojlanishiga bevosita ta’sir ko‘rsatadi.

O‘zbekistonda kichik biznesni moliyalashtirish bo‘yicha quyidagi statistik ma’lumotlar mavjud:

1-jadval. Kichik biznesning yalpi ichki mahsulotdagi ulushi (2019–2023 yillar, % da)2:

Yil Kichik biznes ulushi (%)

2020 57,5

2021 56,9

2022 54,6

2023 54,3

2024 54,3

Kichik tadbirkorlik subyektlarining yalpi ichki mahsulotdagi (YAIM) ulushi 2024–yilda 54,3 foizni tashkil 
etgan bo‘lib, bu ko‘rsatkich 2020–yilga nisbatan 3,2 foizga kamaygan. Biroq umumiy holatda qaraydigan 
bo‘lsak, boshqa yirik korxona va tashkilotlarga nisbatan 54,3 foiz ko‘rsatkich bilan kichik biznes hanuzgacha 
iqtisodiyotning yetakchi qismini tashkil etayotganini ko‘rish mumkin.

Kichik bizneslar o‘zining moslashuvchanligi bilan ajralib turadi hamda bozorda tezda yangi mahsulot yoki 

1	  Маnba: https://stat.uz 
2	  Мanba: https://stat.uz

xizmatlarni joriy eta oladi. Bu esa raqobat muhitini kuchaytiradi, innovatsiyalarni rag‘batlantiradi va iqtisodiy 
o‘sishni jadallashtiradi. Shu orqali iste’molchilarga yanada sifatli xizmat va mahsulotlar taklif etiladi.

Bundan tashqari, xususiy tadbirkorlik ijtimoiy muammolarni hal etishda ham muhim rol o‘ynaydi. Masalan, 
ayrim tadbirkorlar ekologik muammolarni bartaraf etish yoki mahalliy jamoalarni qo‘llab-quvvatlashga qaratilgan 
loyihalarni amalga oshirmoqda.

Statistik tahlillarga e’tibor qaratadigan bo‘lsak, 2024–yilda O‘zbekiston yalpi ichki mahsuloti (YAIM) hajmi 
1,45 kvadrillion so‘mni yoki 115 milliard AQSH dollarini tashkil etib, 6,5 foizga o‘sgan. Taqqoslash uchun, 2023–
yilda iqtisodiy o‘sish sur’ati 6 foizni tashkil etgan (2-rasm).

2-rasm: O‘zbekiston Respublikasi bo‘yicha yalpi ichki mahsulot (YAIM) dinamikasi3
Aholining turmush darajasi bilan bog‘liq dastlabki omil – aholi soni dinamikasini ko‘rib chiqadigan bo‘lsak, 

2020–yilda respublika aholisi 33,9 million kishini tashkil etib, 1991–yilga nisbatan 13,3 million kishiga yoki 64,6 
foizga oshgan. O‘zbekiston Markaziy Osiyodagi aholisi eng ko‘p mamlakat hisoblanadi. Statistika agentligining 
so‘nggi ma’lumotlariga ko‘ra, O‘zbekistonning doimiy aholisi soni 2025–yil 1–yanvar holatiga ko‘ra 37 million 
543,2 ming kishiga yetgan. Shu tariqa 2024–yilda aholi o‘sishi 2 foizni yoki 743,4 ming kishini tashkil etgan. 
2024–yil 1–yanvar holatida respublika aholisi 36,8 million nafarni tashkil etgan.

2024–yilda aholi jon boshiga yalpi ichki mahsulot (YAIM) 39,13 million so‘mni yoki 3 092,7 AQSH dollarini 
tashkil etgan. 2023–yilda bu ko‘rsatkich 33,08 million so‘m yoki 2 818 AQSH dollariga teng bo‘lgan. Bu esa 
YAIM jon boshiga hisobda 6 million so‘mdan ortiq yoki 18,3 foiz o‘sishni anglatadi. Inflyatsiya hisobga olingan 
holda real o‘sish 4,4 foizni tashkil etgan.

Aholi daromadlarining oshib borishi bilan birga, mamlakatimizda iste’mol tovarlarining mahalliylashtirilishi, 
ularning ishlab chiqarish hajmini oshirish hamda aholiga ko‘rsatilayotgan xizmatlar turlarini kengaytirish orqali 
ushbu daromadlardan samarali foydalanish imkoniyatlari yaratilmoqda. Aholining iste’mol xarajatlari tarkibi 
yildan-yilga optimallashib bormoqda: oziq-ovqat mahsulotlariga ajratiladigan xarajatlar nisbatan barqarorlashgan 
bo‘lsa, nooziq-ovqat mahsulotlari va xizmatlarga qilinayotgan xarajatlar ulushi ortib bormoqda.

Yaxshi infratuzilma – masalan, transport, aloqa va energetika tarmoqlari – kichik bizneslarning muvaffaqiyatli 
faoliyat yuritishi uchun zarurdir. Samarali ishlaydigan infratuzilma biznes jarayonlarini yengillashtiradi va 
ularning samaradorligini oshiradi.

O‘zbekistonda iste’mol savatchasi va tirikchilik uchun zarur bo‘lgan eng kam miqdorlarni shakllantirishda 
quyidagi omillarni inobatga olish lozim:

- demografik omillar (oilalarning tarkibi, kattaligi-kichikligi, aholining jins va yoshga ko‘ra tuzilmasi);
- ijtimoiy-iqtisodiy omillar (aholining oziq-ovqat mahsulotlari, nooziq-ovqat tovarlari va xizmatlardan amalda 

foydalanish hajmi);
- aholining barcha guruhlari ehtiyojlari va ularning daromad darajasi;
- inson salomatligini saqlash va hayotiy faoliyatini ta’minlash uchun zarur bo‘lgan eng kam iste’mol hajmlari 

hamda tovar va xizmatlar ro‘yxati bo‘yicha ilmiy tavsiyalar;
- ijtimoiy himoyani ta’minlash borasida davlatning moliyaviy imkoniyatlari;
- tovar va xizmatlarning real bozor narxlari;
- boshqa mamlakatlar tajribasi.

X U L O S A  V A  T A K L I F L A R 
Xulosa qilib aytish mumkinki, kichik biznes va xususiy tadbirkorlik aholining turmush farovonligini oshirishda 

muhim ahamiyat kasb etadi. Ular yangi ish o‘rinlarini yaratish, mahalliy iqtisodiyotni qo‘llab-quvvatlash, 
innovatsiyalarni joriy etish va raqobatni kuchaytirish orqali ijtimoiy muammolarni bartaraf etishga xizmat qiladi. 
Shu bilan birga, bu sohaning barqaror rivojlanishi uchun moliyaviy qo‘llab-quvvatlash, sifatli ta’lim, qulay yuridik 
muhit va zamonaviy infratuzilmani shakllantirish muhim omillar hisoblanadi. Ushbu sharoitlar ta’minlangan 
taqdirdagina kichik biznes va xususiy tadbirkorlik orqali aholi turmush darajasini oshirish mumkin.

Bundan tashqari, tadbirkorlar uchun kreditlar, grantlar va boshqa moliyaviy mexanizmlarning mavjud 
bo‘lishi zarur. Bu omillar yangi biznes subyektlarining shakllanishiga va mavjud korxonalar faoliyatining 
kengayishiga turtki bo‘ladi. Shuningdek, tadbirkorlik faoliyatini rivojlantirish uchun yuridik va me’yoriy-huquqiy 
muhitni takomillashtirish talab etiladi. Yangi subyektlarni ro‘yxatdan o‘tkazish, soliqlarni to‘lash va boshqa yuridik 
jarayonlarni soddalashtirish tadbirkorlarning faoliyatini yengillashtiradi hamda ularning samaradorligini oshiradi.

Kichik biznes va xususiy tadbirkorlik subyektlariga keng erkinlik berish, ularning faoliyatiga ortiqcha 
aralashuvlarni bartaraf etish eng ustuvor yo‘nalishlardan biri hisoblanadi. Xususiy sektorning ijtimoiy va iqtisodiy 
jihatdan ta’siri orqali aholi bandligini oshirish, daromadlar darajasini yaxshilash, barqaror iqtisodiy o‘sishni 
ta’minlash hamda ekologik mas’uliyatni amalga oshirish imkoniyati yaratiladi. Shu jihatdan, kichik biznes va 

3	  Мanba: https://stat.uz 

xususiy tadbirkorlikni tizimli qo‘llab-quvvatlash O‘zbekistonning ijtimoiy-iqtisodiy rivojlanishiga salmoqli hissa 
qo‘shadi.

